
Vendim nr. 44 datë 06.02.2020

Kolegji i Gjykatës Kushtetuese të Republikës së Shqipërisë (Kolegji), i përbërë nga:

Vitore Tusha,

Anëtare e Gjykatës  Kushtetuese 

Fiona Papajorgji,  
Anëtare e          “
“


Elsa Toska,

Anëtare e          “
“

në datën 06.02.2020 mori në shqyrtim paraprak kërkesën me nr. 44 Akti, që i përket:

KËRKUES:

MARTIN VOCI     

OBJEKTI:
Shfuqizimi si të papajtueshme me Kushtetutën i vendimeve  nr. 00-2016-544, datë 31.03.2016 të Kolegjit Penal të Gjykatës së Lartë; nr. 10-2015-10 (1), datë 12.01.2015 të Gjykatës së Apelit Durrës; nr. (71008-00088) 66, datë 01.03.2013 të Gjykatës së Rrethit Gjyqësor Durrës.
BAZA LIGJORE: 
Nenet 4, 41, 42, 131/1/f dhe 142 të Kushtetutës së Republikës së Shqipërisë; nenet 28, 29 dhe 30 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese”, të ndryshuar; neni 6 i Konventës Evropiane për të Drejtat e Njeriut (KEDNj).
V Ë R E N:

I


1. Kërkuesi ka pretenduar se gjatë udhëtimit të tij me trenin e linjës Durrës-Tiranë është goditur në stomak  nga punonjësi i policisë A. Gj. Pas kësaj ngjarjeje është regjistruar procedimi penal nr. 1421, datë 04.09.2012 në Prokurorinë pranë Gjykatës së Rrethit Gjyqësor Durrës. Prokuroria pranë Gjykatës së Rrethit Gjyqësor Durrës, në datën 05.12.2012, ka vendosur pushimin e procedimit penal. Pas pushimit të procedimit penal kërkuesi ka paraqitur kërkesë në Gjykatën e Rrethit Gjyqësor Durrës.


2. Gjykata e Rrethit Gjyqësor Durrës, me vendimin nr. (71008-00088) 66, datë 01.03.2013, ka vendosur: “Lënien në fuqi të vendimit 05.12.2012 për pushimin e hetimeve të procedimit penal nr. 1421, datë 04.09.2012 për veprën penale “Kryerja e veprimeve arbitrare”, parashikuar nga neni 250 i Kodit Penal, të Prokurorisë së Rrethit Gjyqësor Durrës.”.

3. Gjykata e Apelit Durrës, me vendimin nr. 10-2015-10 (1), datë 12.01.2015, ka vendosur lënien në fuqi të vendimit nr. (71008-00088) 66, datë 01.03.2013 të Gjykatës së Rrethit Gjyqësor Durrës.
4. Kolegji Penal i Gjykatës së Lartë, me vendimin nr. 00-2016-544, datë 31.03.2016, ka vendosur mospranimin e rekursit të paraqitur nga kërkuesi, pasi nuk përmban shkaqe nga ato të parashikuara në nenin 432 të Kodit të Procedurës Penale (KPP). 







II

5. Kërkuesi i është drejtuar Gjykatës Kushtetuese (Gjykata) për shfuqizimin e vendimeve objekt kërkese, duke pretenduar se ato janë marrë në shkelje të Kushtetutës dhe të të drejtave të njeriut.
III

Vlerësimi i Kolegjit
A. Për legjitimimin e kërkuesit
6. Kolegji thekson se sipas nenit 131/1/f të Kushtetutës, të ndryshuar, Gjykata Kushtetuese vendos për gjykimin përfundimtar të ankesave të individëve kundër çdo akti të pushtetit publik ose vendimi gjyqësor që cenon të drejtat dhe liritë themelore të garantuara në Kushtetutë, pasi të jenë shteruar të gjitha mjetet juridike efektive për mbrojtjen e këtyre të drejtave, përveçse kur parashikohet ndryshe në Kushtetutë. Neni 71 i ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (në vijim ligji nr. 8577/2000), parashikon: “Çdo individ, person fizik ose juridik, subjekt i së drejtës private dhe publike, kur është palë në një proces ligjor ose kur është bartës i të drejtave dhe lirive themelore të parashikuara nga Kushtetuta, ka të drejtë të kundërshtojë para Gjykatës Kushtetuese çdo akt që cenon të drejtat dhe liritë e parashikuara në Kushtetutë, sipas kritereve të parashikuara në nenin 71/a të këtij ligji.”.
7. Për sa më lart,  në këndvështrim të këtyre kompetencave, Gjykata Kushtetuese gjatë kontrollit kushtetues, përmes ankimit kushtetues individual, vlerëson kërkesat e individit të lidhura me procesin e rregullt ligjor procedural, por edhe të drejtat dhe liritë themelore kushtetuese, të pretenduara si të cenuara nga çdo akt i pushtetit publik ose vendim gjyqësor.
8. Kolegji vëren se në çdo rast ankimi kushtetues individual duhet të plotësojë kriteret paraprake të nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, rregullimet e veçanta ligjore të shqyrtimit paraprak të kërkesës llojin e pasojave negative të pësuara, mundësinë për rivendosjen e së drejtës së shkelur dhe rregullimet e veçanta ligjore të shqyrtimit paraprak të kërkesës.
9. Kolegji vlerëson se kërkuesi legjitimohet ratione personae, në kuptim të neneve 131/1/f dhe 134/1/i të Kushtetutës, pasi ai ka qenë palë në procesin gjyqësor të kundërshtuar dhe është bartës i të drejtave dhe lirive themelore të parashikuara nga Kushtetuta.

10. Në lidhje me legjitimimin ratione materiae të kërkuesit, Kolegji vëren se pretendimet e tij, në thelb, kanë të bëjnë me mënyrën se si gjykatat e juridiksionit të zakonshëm kanë zbatuar ligjin. Sipas kërkuesit, gjykatat të cilat kanë shqyrtuar çështjen e tij nuk kanë respektuar Kushtetutën dhe të drejtat e njeriut.


11. Gjykata ka theksuar se ka në kompetencën e saj vlerësimin nëse gjykatat e sistemit gjyqësor kanë respektuar të drejtat e palëve në gjykim për një proces të rregullt ligjor dhe nëse ato u kanë dhënë kuptimin e duhur të drejtave kushtetuese që duhen respektuar në procesin e shqyrtimit të çështjes (shih vendimin nr. 07, datë 07.02.2017 të Gjykatës Kushtetuese). Gjykata Kushtetuese ka theksuar se vlerësimi i fakteve dhe rrethanave të çështjes, si dhe interpretimi i ligjit janë kompetenca të gjykatave të sistemit gjyqësor të zakonshëm dhe, si të tilla, nuk mund të jenë objekt i gjykimit kushtetues. Ajo nuk mund të bëjë vlerësim të provave, interpretim të ligjit dhe as të përcaktojë mënyrën e zgjidhjes së çështjes, sepse këto të fundit hyjnë në sferën e kompetencave të gjykatave të sistemit gjyqësor (shih vendimin nr. 13, datë 10.03.2016 të Gjykatës Kushtetuese).

12. Për sa më sipër, Kolegji konstaton se argumentet për të cilat kërkuesi mbështet pretendimet për cenimin e së drejtës për një proces të rregullt ligjor kanë të bëjnë me çmuarjen nga ana e gjykatës të provave dhe interpretimin e ligjit. Si e tillë, kjo çështje i takon sferës së kompetencave të gjykatave të zakonshme. Për këto arsye, Kolegji çmon se pretendimet e kërkuesit janë të pabazuara, dhe ai nuk legjitimohet ratione materiae për këto pretendime.

13. Në lidhje me legjitimimin ratione temporis, Kolegji konstaton se sipas neneve 71/a, pika 1, shkronja “b”, të ligjit nr. 8577/2000, të ndryshuar, afati për paraqitjen e ankimit është 4 muaj nga konstatimi i cenimit.


14. Bazuar në aktet bashkëlidhur kërkesës, Kolegji konstaton se vendimi më i fundit në kohë është ai i Kolegjit Penal të Gjykatës së Lartë, i cili mban datën 31.03.2016, kurse kërkesa është paraqitur në Gjykatën Kushtetuese në datën 07.12.2019 (sipas shënimit të shërbimit postar), pra jashtë afatit ligjor. 


15. Nën dritën e fakteve të rastit konkret, Kolegji vlerëson se kërkuesi nuk e plotëson afatin ligjor 4-mujor nga konstatimi i cenimit dhe nuk ka paraqitur prova për datën efektive të marrjes dijeni.

16. Nisur nga sa më lart, Kolegji arrin në përfundimin se kërkuesi nuk legjitimohet për vënien në lëvizje të juridiksionit kushtetues dhe kërkesa nuk mund të kalojë për shqyrtim në seancë plenare.
PËR KËTO ARSYE,

Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, shkronjat  “e” dhe “ç” të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:

Moskalimin e çështjes për shqyrtim në seancë plenare.

